
ARTZAPE ALDIZKARIAk ez ditu bere gain hartzen  
aldizkarian argitaratzen diren iritziak.
 
GETARIAKO UDALAK, FORU ALDUNDIAk eta EUSKO 
JAURLARITZAk diruz lagundutako aldizkaria.

EDITORIALA ETA AURKIBIDEA

Irakurleek proposamen eder askoa bidali digute 
hilabete honetarako: "Ale hau argitaratzen denerako, 
pasata izango dira Miako eta San Prudentzioko 

festak. Nolako harremana daukagu herrigunekook 
auzoekin? Zeuek ba al duzue joateko ohiturarik?".

Sarri, zaila egiten zaigu kanpora begira gaudenean 
barruari erreparatzea, baina gure herrian badugu 
horretarako arrazoi ugari. Auzoak dira horren adibide. 
Getaria hitzarekin herriguneari egiten diogu erreferentzia, 
gehienetan bederen, eta iruditegia nagusitik bazter uzten 
ditugu herriak bere-berezko dituen beste biziguneak. 

Jakina, txakolina izango da salbuespena. Gaur-
gaurkoz, industria horrek egiten du herriaren nazioarteko 
proiekziorik handiena. Esaterako, hemengo bodegak 
ikus daitezke Dusseldorfeko (Alemania) Prowien edo 
Bartzelonako Alimentaria azoketan. Eta bistakoa 
denez, txakolinaren ekoizpenak auzoetan ditu sustraiak.

Herriaren izenarekiko berebiziko lotura horrez harago, 
urardotu samarra sentitzen dut herrigunearen eta 
auzoaren arteko lotura. Kuadrillatik hasita, gainera; 
auzotarrekin dudan hartu-emana nabarmen txikiagoa 
da herrigunean bizi direnekin alderatuta. Hein batean, 
ulergarria da hori, distantziak ere laburragoak direlako, 
baina iruditzen zait beharrak asetzeko bestelako joera 
batzuk ere badaudela horren oinarrian.

Jakin nahi nuke herriguneak, Getariako administrazio 
egituren egoitza den aldetik, behar edo nahi adina 
arreta eskaintzen dion auzoguneari. Oinarri-oinarrizko 
galdera batek hartzen nau halakoetan: hartu-eman hori 
gauzatu ahal izateko adinako baliabide ba al daude? 
Ez dakit esaten, horra nire erantzuna.

Ihardespen horrek zera uzten du agerian: neronek ere ez 
dudala interes askorik erakutsi. Eguneroko dendara joaten 
naiz auzoko baserritarra frontoian ikusten dudanetan ere. 
Kuadrillakoari ere horren inguruan ez diot galdetu, eta ez 
dakit Iturzaetara doan autobusak zer ibilbide egiten duen.

Herriko triatloian parte hartzen ari nindunala, 
Malkorbeko hondartzan uretako saiotik 
ateratzerakoan altabozetatik zer entzungo eta 

"hemen dator Zigor Saizar zarauztarra!". Kabenzotz! 
nire artean, ez ba, ez ba... Kale Nagusian azken 
helmugara sartu aurretik Jon Alegria speaker-ak kopla 
berdina: "Eta amaitzera doa Zigor Saizar zarauztar 
beteranoa". Noski, frontoian hango txantxa eta ile 
hartzeak: Xilbetik, "hii, earra esan dik ehhh? Zauztarra! 
Kar-kar-kar". Orgulloa zer den, ba han joan nindunan 
speaker-arengana, "hi Jon, azkenengo aldia: ni 
getaiarra naun, ez zauztarra!"; eta berak "ah, barkatu! 
Zarauzko Triatloian zarauztarra zarela esango dut?". 
EZZZZZZZZZ, han eta hemen getaiarra eta gero 
Zinbawekoa! (egunen batean azalduko dinat Euskal 
Herria eta Zinbaweren arteko ahizpatasuna).

ZIGOR SAIZAR

JON ANDER DE LA HOZ

Tira, agian hori ez da auzotar-herritar (herriguneko hobe, 
denok baikara herritar) banaketaren eragina, ezaxola 
orokortu baten sintoma baizik. Halakoxea bainaiz ni, 
erraietatik kanpora axaleko gaiez jardun zalea.

Beraz, irakurlearen galderari erantzunez, esango dut 
auzoetako biztanleekin dudan harremana herrigunekoekin 
bezalakoxea dela, eta badudala joateko ohiturarik, bai, 
baina herriko itomenetik urrun paisaia bukoliko ederretan 
arnasa pixka bat hartu nahi dudanean bakarrik.

Paisaia bukoliko ederretan, ja. Hori diot nik, bertako 
baserritarren edo etxetiarren errealitatea ezagutu gabe. 
Galdetu gabe ea beren beharrizanak asetzeko adina 
baliabide dituzten. 

Akaso, horixe izango da nire zornea: egunerokoari 
jaramonik egin gabe, neure aisialdirako eta urtean 
behingo erromerietarako soilik akordatzea. Hori bai, 
a zer jai ederrak SPL-koenak, San Isidroetakoak, San 
Martinetakoak eta abarrak... nahiz eta aspaldian 
haietako batera ere ez naizen joan.

Horren gertu, 
horren urrun

Gure bazterrak 
lanbrotan

SALBERAK ITSASKABRARI

Baina getaiartasunari bueltaka nabilela, konturatu 
naun zein getaiar-zentrista naizen; alegia, azken 
bi hilabete hauetan ospatu ditun Sanpruentzako eta 
Miako festak eta nire herritartasunaren 51 urtetan  
—beterano gaztea—, zenbat aldiz izan naun bertako 
festetan? Bai, Sanpruentzako erroskilak jan izan 
dizkinat, iaz baseliza-kulturgunean egin zunan bertso-
saio gogoangarrian ere gozatzen egon nindunan  
—Egaña eta Maialen, mundialak!—, bertan dagoen 
festa batzorde herritarrak daukan giro bikainaz inbidia 
sanoa sentitu ninan, txikitan hostaleko paraje ederrez 
gozatuz, nire anaitxoekin partekatutako olibak txus-
naranja erdiarekin ere jan-edan nizkinan... 

Mian? Memoria martxan jarrita ere ez naun gogoratzen 
Sanixidrotara joan izanik... Bertakorik ere ezagutzen 
al dinat? Bat, bi... gehienez, hiru pertsona. Eta neure 
buruari galdetzen zionat, nola sentitzen ditun Miakoak, 
getaiarrak edo zarauztarrak? Miarrak!

Mendi bizikletakin nabilela aukera izan dinat Sanpruentza 
atzeko baserriak ezagutzeko, bertatik itsasora dauden 
bista zoragarriez gozatzeko (Irlandako labarretara 
joan beharrik ez zagon); Garate gainetik Miara doan 
bidezidorretik nola jaitsi ere ikasi dinat, handik Elkano 
bidea hartu eta Indamendi aldera joateko; Askizuko 
bidean kiwi arbolak daudela konturatu naun, dena ez 
dela mahastia Falcon Crest honetan, alajaina. Hau dena 
azken bizpahiru urteetan! Konfinamenduan herrietako 
mugetatik ateraezintasunak ere horretan lagundu zinan. 

Ordura arte ibili gaitun mundu zabalean, hango 
New York, Txile, Kroazia, Italia... Ezagutu dizkinagu 
Candem Town, Notedrameko plaza, Eskoziako 
Highlandsak... Hitz egin dinagu flandiarrekin, 
katalanekin, galestarrekin, korsikarrekin... Alabaina, 
gure auzoetako bazterrak nolakoak diren ba al 
zakinagu? Sanpruentzako baselizak daukan historia 
ezagutzen al dinagu? Gure herriko Highlandsetako 
paisaiei atera al dien argazkirik? Hitz egin al den sekula 
Abeta baserriko norbaitekin edo Alikante baserrikoekin?

Ezagutzen ez den horrekin zaila izaten den gertu sentitzea, 
enpatizatzea, bertakotzea. Euskal Herriarekin ere antzeko 
zerbait gertatzen zaigula iruditzen zaidan, adiskide: 
zenbateraino ezagutzen dizkinagu Beskoitze, Atharratze, 
Ezterenzubi, Arantza, Artziniega, Burgi, Turtzioz, Bidania, 
Orendain... Gero euskaldunak garela esateko? 

Getaiarra? Bai, hala sentitzen naun, baina ez dezadan 
altuegi abestu maite ditut maite gure bazterrak izkutatzen 
duena agian ez baiten lanbroa izango, norberaren 
barruan itzalita dauden bazter miresgarriak baizik.

JOXI ERAUSKIN

Familiako  
lexikoa

Fernando Reyk euskaratutako liburu hau Natalia 
Ginzburg idazlearen nobela autobiografikoa da 
eta bere familiaren lexikoa du oinarri. 

Lexiko berezi horren bidez joango gara ezagutzen 
Nataliaren aita, ama, anai-arrebak eta bere lehen 
senarra. Hain zuzen, Levi familia eta haien lagunen 
inguruan murgiltzen da liburu hau, eta beraien 
eguneroko bizitza xehetasun guztiekin azaltzen digu. 
Mendizaltasunari, politikari eta kulturari atxikita bizi 
den klase ertaineko judutar familia antifaxista da. 

Aldi berean, Mussoliniren diktadura urteetako eta 
Bigarren Mundu Gerra garaiko giroa islatzen eta 
arnasten da liburuan zehar; eta garai hartako 
italiar politikari, zientzialari, irakasle, antzerkigile, 
literaturgile, antifaxista eta, oro har, orduko 
pertsonaia garrantzitsuak eta errealak agertzen 
dira Levi familiarekin eguneroko harremanetan 
nahiz elkarrizketetan. Horietako hainbatek kartzela 
eta erbestea ere ezagutuko dituzte, faxismoa goraka 
doan bitartean. 

XX. mendeko hamarkada garrantzitsu haien 
lekuko da liburu hau. Garai hartako gertaera 
errealak kontatzen ditu baina nobela bat bezala 
irakurtzen da.

SALBERAK ITSASKABRARI KULTURAREN TXOKOA

1998an Heinz Dieterich eta Noam Chomsky 
idazle eta analista handiek Hablemos de 
terrorismo liburua idatzi zuten, benetako 

terrorismoaren berri emateko, eta horrela, botereak 
zein komunikabideek hitzari ematen zioten erabilera 
berariazkoa eta okerra agerian uzteko. Oraingo 
honetan, nire asmoa ere benetako faxismoari buruz 
zerbait idazten saiatzea litzateke.

Izan ere, asko amorratzen naute jarrera faxistek 
zein halakoak dituzten per tsonek. Gero eta 
zailagoa egiten zait euren jarreren aurrean isilik 
edo geldirik geratzea: eurena besteei inposatu 
behar triste hori, gainontzekoak baino gehiago 
izatearen ustea, errespetu falta, indarkeriaren 
erabilera, mehatxuak... Eurekiko desberdina 
—eta ia beti ahulagoa— den ororen aurka jo 
behar hori: homosexualak, emakumeak, beste 
arrazak, pobrezian bizi direnak, beste hizkuntzak, 
desgai tasunen bat  du tenak, e txegabeak, 
gainontzeko erlijioak, gizenak, betaurrekodunak... 
edota, besterik gabe, irri eginez zoriontsu bizi 
direnak. Guztiak daude/gaude euren jomugan, 
denak izan daitezke/gaitezke euren biktima. Gero 
eta adibide gehiago daude, gero eta gertuago.

Batzuk, faxismoaren mugimendua nolabait justifikatu 
nahian, iraganeko kontu eta terminoak direla esan 
ohi dute. Zoritxarrez, iraganaz gain, oraina ere 
baduen arazo larri baten aurrean gaudela iruditzen 
zait niri.

Faxismo historikoa
Badira oraindik euren iragan hurbil faxistarekin eten 
ezin duten herrialde/gobernuak. Edota eten nahi ez 
dutenak. Zerrenda luzea osa genezake: Espainiako 
Estatua, Italia, Alemania, Austria, Hungaria, Polonia 
edota Israel bera (faxismoaren biktima nagusietako 
bat izatetik, faxismoaren adibide gorenetako bat 
izatera iritsi dena)...

Espainiako Estatuaren kasuan, nabarmena da 
oraindik ere frankismoarekin eten ez duten botere 
egituren menpe dagoela, liburuetan frankismoa 
aspaldi bukatu zela saltzen diguten arren. 
Frankismoko erantzuleetako inor ez da epaitua 
izan, ez da barkamen eskakizunik egon, eta lehen 
boterea zutenen jarraitzaileak daude aginduak 
ematen... egun batetik bestera, frankista izatetik 
demokrata izatera pasatakoak, beste ezertxo aldatu 
gabe. Antzeko kasua da Italiarena edota eskuin 
muturra gobernuan dagoen Europa erdialdeko 
beste hainbat herrialderena ere. Ezin gutxietsi 
daiteke arazoaren dimentsioa.

Ezkutuko faxismoa
Ageriko kasu horiez gain, bada hamarkada 
luzez erregimen faxistak sustatzen edo laguntzen 
diharduen potentzia erraldoi bat ere. Demokraziaren 
izen eta banderapean beti, noski. Bai, USAz mintzo 
naiz. Eurek babestutako estatu kolpe zein diktadura 
faxistak edota diseinaturiko eta piztutako gerren, 
inbasioen zerrenda amaigabea da. 

Zibilizazioaren, askatasunaren eta demokraziaren 
ikur bezala hartuak, praktikan, une oro euren 
interes ekonomikoak jarraituz, behar den guztietan 
faxismoa hauspotuz, indartuz..., zenbat milioi 
errugaberen hilketaren erantzule dira? Noiz 
epaituko ditu norbaitek halako sarraskiak? Non 
dago nazioarteko komunitatea? Zergatik ixten 
ditugu begiak batzuen erasoen aurrean eta alerta 
piztu beste batzuenen aurrean? Nolatan dute 
boteretsu gutxi batzuek hainbesteko inpunitatea?

"Etxeko" faxismoa
Los Derechos Humanos tendrían que empezar por 
casa (Giza Eskubideak etxetik hasi beharko lirateke) 
esaldia aipatzen zigun E. Galeanok El libro de los 
abrazos maisulanean. Eta faxismoarekin ere bera 
gertatzen da: jarrera faxistak etxetik bertatik hasten 

Mintza gaitezen faxismoaz
AITOR IRIGOIEN

IRITZIA

dira. Eta etxea esatean, etxea bera, ikastetxea, 
herriko frontoia, lagunartea, lantokia... esan nahi 
dut. 

Izan ere, jarrera faxistak aipatzean, urruneko 
zerbait irudikatzen dugu, svastika ikurrak dituen 
rapatu ultraeskuindar talde bat edota pelikuletan 
ikusitako historiako hainbat gertaera... Zoritxarrez, 
guk uste baino askoz gertuago ikus dezakegu 
faxismoaren itzala, guk nahi baino gertuagoko 
jendearen eskutik, ezkutuan edo eremu pribatuan 
izan arren. Oso gaztetatik suertatu izan zait 
halakoekin topo egitea. Gure herrian bertan. Eta 
aurten jazotako hainbat gertakari medio, oraindik 
ere errotuta jarraitzen dute batzuengan antzeko 
jarrerek.

Zure irribarre bat ikuste hutsak barrua jaten 
dietenak; euren helburua lortzeko gainontzekoak 
zapaltzeko prest daudenak; inbidiaren menpe bizi 
direnak; Vive y deja vivir (bizi eta utzi bizitzen) 
leloa alderantziz aplikatzen dutenak; desberdina 
den oro umiliatzen dutenak, gehiengoa baliatuz, 
tropelaren babesean gutxiengoaren aurka egiten 
dutenak...

Adin desberdineko herritarrengan suma daitezke 
halako jokabideak. Erabiltzen dugun hiztegian 
ere antzeman daitezke, normaltasun puntu bat 
har tzeraino: marikoia, bollera, marimacho, 
machupichu, moro, puto negro, perroflauta, guarra, 
muerto de hambre... 

Eta gizarte bezala, horixe da gerta dakigukeen 
okerrena; jarrera faxistak pixkanaka ber tan 
sustraitzea, zeharka bada ere onartzea, nolabait 
justifikatzea. Gure arbasoek gogor borrokatu zuten 
faxismoaren aurka, askok guda-zelaietan... gu ezin 
gara hain eroso erori orain. Ezin gara ezer pasako 
ez balitz bezala geratu. Jarrera faxistak ezin ditugu 
normaltzat jo. Faxismoaren aurrean ezer ez egitea 
ez da konponbidea. Halako ekintzei aurre egin 
behar zaie eta, ildo horretan, argi dago lan handia 
dugula aurretik. Eta zaila, albo-kalteak ekarri ohi 
dituelako eta nortasun handia izatea eskatzen 
duelako. Baina ez dago beste biderik. 

Behingoagatik, begiak estaltzeari utzi, etxeko 
ispiluaren aurrean jarri, eta mintza gaitezen 
faxismoaz.

Ekainak 29
Ilberria

Ekainak 7
Ilgora

Ekainak 21
Ilbehera

Ekainak 14
Ilbetea

DATU INTERESGARRIAK

ZAINTZA
EGUNAK

Ekainaren 20tik 24ra. 

FULDAIN 
FARMAZIA

IRITZIA

XIMON ARANGUREN

21/22 denboraldiaren hausnarketa

Batzuetan, harrokeria izan daiteke norberak 
lorturikoaz idaztea eta handiusteko gera daiteke 
nork bere buruaz idaztea. Gaurkoan, ordea, 

barruak eskatzen didana hau da, eta hala egingo dut.

2021eko otsaila zen lesio larria izan nuenean. 
Diagnostikoak honelako zerbait zioen: ezker orkatila 
osatzen duten hezurretako hiru pitzatuta, lotailu bat 
bihurrituta eta beste bat hautsita. Hasiera batean operazio 
beharrik ez nuela izango esan zidaten medikuek, eta 
sendabidea, denbora eta pazientzia. Agur denboraldiari.

2021eko uztailean denboraldi berriari ekin nion Goierriko 
Beasain taldearekin. Hasierako entrenamenduetan 
nahi eta ezina zen nire eguneroko ogia, orkatilak ez 
baitzidan bost minutu baino gehiago entrenatzen uzten, 
beraz, gimnasioko lana egin behar izan nuen. Medikuek 
abuzturako ondo egongo nintzela esan zidaten, baina 
lesioaren errekuperatze planak atzeratuz zihoazen, 
abuztuko entrenamenduetan herren jarraitzen nuen-eta.

Momentu haietan ideia asko pasa ziren nire burutik. 
Hondarrezko erlojuan denboraren hondarra oso poliki 
zihoan beheraka, eta pazientziaren hondarra, aldiz, 
oso azkar, agortzen ari zitzaidan. Orduan konturatu 
nintzen pazientzia lagunak ere badirela eta beraiek 
ematen dutela, askotan, aurrera egiteko indarra.

Zortzi hilabeteren ostean, zelaietara bueltatu nintzen. 
Urrian izan zen, ume bat gozokiarekin nola, halaxe 
nengoen ni une hartan, zoriontsu. Bost hilabete iraun zuen 
zoriontasunak. Berriro ere otsaila, hilabete madarikatua. 
Orduko hartan orkatila ez, ordukoan eskuko hiru atzamar 
apurtu nituen. Errekuperatzeko epea, bi hilabete. Berriro 
ere pazientzia, berriro ere lagunak eta familia.

Denboraldia bukatzear zen taldera bueltatu nintzenean, 
lau partidu falta ziren, eta taldekideen lan onari esker, 
hamar partidu galdu gabe generamatzan. Azken lau 
partiduetan ondo eginez gero, kategoriaz igotzeko play 
offak jokatzeko aukera izango genuen. Halaxe izan 

zen, bi irabazi eta bi berdintzearekin, sailkapeneko 
bigarren postua lortu genuen.

Play offa eta igoera
Play offa txanpona airera botatzea bezala da. Aurpegia 
toka dakizuke, baina baita gurutzea ere. Partidua 
jokatzen da, galduz gero, kalera, eta irabazita, aurrera. 
Horrela, hiru pauso eman behar dira aurrera, eta guri 
hiru partidutan txanponaren alde ona tokatu zitzaigun. 
Norgehiagoka horietan, zoria aldeko edo, ez genuen 
akatsik egin eta igoera lortu genuen. Itzela izan zen.

Igoera lortzeak helburura iristea esan nahi du. Oztopoz 
jositako bide luze bat helburu bat lortzeko. Helmugara 
iristeak izugarrizko ilusioa egin dit, baina ilusio gehiago 
egin dit bide hau nirekin egin nahi izan dutenen presentziak 
eta ni animatzera Madrileraino etorri izanak. Hau zuena 
ere bada, eta beraz, testu hau aprobetxatu nahi dut 
hurrengoei eskerrak emateko: aitari, amari, Kepari, Begori, 
Erramuni, Aitorri, Beñati, Garaziri, Joxe Mariri, Iruneri, Iratiri, 
Gorkari, Anderri, Joni eta kuadrilako lagunei. Bidea zuekin 
eztiagoa izan delako, IGOERA BERA BAINO GEHIAGO 
BALIO DUZUE, ESKERRIK ASKOOO BENETAN!

ARTZAPETIK BEGIRA

Eman hemen  
zure negozioaren  

berri

Musika Bandakoak mozorrotuta San Prudentzion.

Elan Euskadik antolatutako jardunaldietako hitzaldia, Saharaz. 

Antxoa eta txakolin uztartzea.

Gipuzkoako trainerillen ligako estropada. 

Karmengo Amabirjinaren prozesioa. 

Gure Txeruko haurrak, meriendatzen, Meagako dantza emanaldiaren ondoren. 

Taldea San Prudentzioko jaietan.Egaña eta Lizaso bertsolariak.

Parrilla Antxua Egunean. Antxua dastatzen.

Emeterio Isastiri aitortza. 

Pilota partidak Meagako jaietan. 

Trikitilari Gazteen Getariako XXI. Txapelketa.

Joseba Sarrionandia liburua sinatzen. 

Kirolariak bizikletaren bila. 

Getariako Triatloian, emakumeen irteera.

Irrintzia botatzen. 

Ekoizle Txikien Sanpruentzako II. Azoka. 

Jessica Ewart-Mctigue triatloiko irabazlea. 

Gure Txerukoen emanaldia Euskal Jaian. 

Txakolin dastaketa Meagan. 

Garate gainerako bidean triatletak. 

ARGAZKI ERREPORTAJEA: MAIATZEKO EKITALDIAK

Curriculumak emandako askatasuna baliatuta, eskolan txistua  
erakusten aritu da Ixio Unanue 13 urtez. Ikasitakoarekin Euskal Jai 

Egunean, Gazte Alaiak txistulari taldearekin atera izan dira  
gaztetxoak kalera. Aurten helduen taldea bakarrik irten da. 

MI, MI, SOL, MI, MI
Horiexek dira Euskal Jaiko ereserkia bihurtu den "Alborada de Segura" piezaren 
lehen notak. Urtero-urtero, maiatzeko azken larunbatean, herriko txistulariekin  
batera, eskolako haurrek kantu hori jo izan dute kalez kale. Ixio Unanue  
irakaslearen erretiroa tarteko, ordea, aurten ikusi dugun modura, ohitura horrek, 
momentuz, ez du jarraipenik izango.

Gaztetxo txistulariak

Azken urteetan, Ixio Unanueri esker, Iturzaeta 
Herri Eskolako haurrek txistua ezagutzeko eta 
ikasteko aukera izan dute. Musikako maisuaren 

erretiroarekin batera, ordea, txistuaren irakaskuntza 
eten egin da herriko eskolan eta horrek kalean ere 
izan du isla. Izan ere, aurtengo Euskal Jaian Gazte 
Alaiak bai, baina txistulari gaztetxoen talderik ez da 
ibili Alborada de Segura jotzen herrigunean zehar.

Unanue 39 urtez irakaskuntzan aritu izan da lanean; 
azken 20ak Getarian pasa ditu musika irakasle 
modura. Ibilbide luze bezain emankorra izan da 
Unanuerena eta bera da herriko ehundaka gaztetxok 
txistua ikasi izanaren erruduna. "13 urtetan zehar txistua 
erakusten aritu naiz eta Getariako etxeetan, 300 bat 
txistu egongo direla esango nuke", azaldu du Unanuek.  

Txistua irakastearen ideia nahikoa ausazkoa izan zen 
eta Unanuek inondik inora ez zion horrelako ibilbiderik 
aurreikusi: "Txirularekin bakarrik hasi ginen; perkusioa, 
euskal dantzak eta munduko dantzak ere egiten 
genituen. Halako batean, irakasle batek, Anttonek, 
txistua sartzeko proposamena bota zidan. Hiru zuloko 
instrumentua izanik, hasieran ez nengoen ziur, baina 
azkenean, ausartu eta animatu egin nintzen. Pausoak 
ematen hasi eta nik neuk esperotakoa baino haratago 
iritsi ginen".

Eskolako ikasleak txistua jotzen ikasten zuten eta Euskal 
Jai Egunean, kalera irteteko gonbita luzatzen zien 
Unanuek. Eskolatik kalera egindako pausoa "handia" 
izan zela eta erabaki horretan ikasleen jarrera giltzarria 

izan zela nabarmendu du: "Poliki-poliki, gauza bere 
bidea egiten joan zen eta umeen jarrera eta gogoa 
ikusita, txistua eskolatik kalera ateratzen hasi ginen. 
Eskolan altxor bat geneukan. Ume horiek borondatez, 
nahi zutelako, irteten ziren kalera. Ondo pasatzen 
zuten eta beraien artean sortzen zen lagunarteko giroa 
bikaina zen". 

Aurtengo Euskal Jaiko txistularien dianan eskolako 
haurrek huts egin dute; bizitzan etapa desberdinak 
daudela eta aurten hala tokatzen dela azaldu du 
musikako maisuak: "Bizitza faseak diren bezalaxe, nik 
uste musikak ere baduela hori, baditu bere gorabeherak. 
Batzuetan nahi gabe, gure kasuan bezala, urrun iristen 
zara; beste batzuetan, nahi duzunean, dena bertan 
behera geratzen da. Ez da erraza asmatzea". Hala ere, 
bere hitzetan Euskal Jai horiek beti izango ditu gogoan: 
"Akordatuko naiz elkartzen ginen kuadrilla handi hartaz. 
Umeak, Gazte Alaiak txistulari taldekoak... denok 
elkartzen ginen eta oso oso giro berezia sortzen zen, 
oso hunkigarria zen. Ederki pasatzen genuen denok, 
bai umeek bai helduek". 

Idazten duen honek ere oroimenean iltzatuta ditu Euskal 
Jaietako diana berezi haiek, baita Iturzaeta eskolako 
musika gelan Ixiorekin emandako lehen pausoak 
ere. Gogoratzen ditut Lehen Hezkuntzako hirugarren 
mailara iristeko nuen ilusioa, soilik, txistua ikasten 
hasteko. Txirula eta txistua jotzea ez zen, ordea, bertan 
egiten zen gauza bakarra, besteak beste, musika 
tresnak sortzeko ahaleginetan ere aritzen ginen. "Urte 
batzuetan, musika tresnen tailerra egin genuen eta hor, 

Testua eta argazkiak

zaborretarako ziren edo baztertzen ziren materialekin 
instrumentuak egiten genituen. Hura ere motibagarria 
zen oso; musika egiten genuen, umeek beraiek 
sortutako tresnekin eta ikusten zuten nola zaborretarako 
materialarekin zerbait egin zitekeen".

Aurtengo inauterietan, ikasle ohi batzuk txistulariz 
mozorrotu izana "pila bat" gustatu zitzaiola aitortu du 
Unanuek: "Bete egiten naute horrelako gauzek. Harro 
sentitzen naiz horrelako jendea ikustean, horrelako 
harremanak. Urte askoan txisturik jo gabe egon arren, 
kalera irten ziren txistua jotzera. Gainera, musika 
tresna desberdinak nahastu zituzten: txistua, txirula, 
danborra...". Era berean, txistuarekin aurrera jarraitu 
duten ikasleez ere harro sentitzen da.

Etena
Pandemiaren ondorioz ezarritako murrizketak direla eta, 
azken urtean ezin izan zuen txistua irakatsi Unanuek eta 
hemendik aurrera ere, bere faltan, herriko haurrek ez 
dute musika tresna horrekin jarraituko. "Eskolatik pixka 
bat deskonekatuta nago eta ez dakit, baina umeekin 
kalean topatzen naizenean esaten didate txirula gutxi 
jotzen dutela eta txistua batere ez. Badakizu, umeek 
dena kontatzen dute —barre artean—. Beste gauza 
batzuk egingo dituzte“.

Curriculuma oinarri hartuta, gauza desberdinak 
egiteko askatasuna dutela argitu du Unanuek. Izan ere, 
"curriculumera mugatu izan banintz, txistua ez genukeen 
joko". Hori dela eta, irakasle bakoitzaren arabera, 
gauzak asko alda daitezkeela azpimarratu du: "Orain 
hona etorri den irakaslearekin oso gustura daude eta ez 
dakit, baina, agian, berak beste instrumentu bat jotzen 
du eta hura irakatsiko die". Musika tresna bat edo beste 
bat irakastea erabakitzerakoan, norberaren prestakutza 
eta gaitasuna erabakiorrak direla nabarmendu du. 
Horrez gain, faktore ekonomikoak ere aipatu ditu: 
"Ume hauekin gitarra ezin duzu sartu; hasteko, ume 
bakoitzak ezin duelako gitarra bat erosi".

Irakaslearen hitzetan, "hezkuntzak musika arloan 
eskatzen duen gutxienekoa baino askoz gehiago 
egin dugu". Iturzaetako ikasle ohiok badakigu hori, 
Zarautzera ikastera joan orduko konturatzen baikinen, 
musika arloan, gainerako ikasleak baino prestatuago 
geundela. Zentzu horretan, Getariako eskolan, 
musikan, ikasleak oso motibatuta egoten zirela 
azaldu du Unanuek: "Inguruko beste eskola batzuetan, 
musikako ikasgaia, askotan, astuna egiten zaie, ez 
zaie gustuko arloa iruditzen".

Umeak motibatzea ezinbestekotzat dauka Unanuek, 
"ez badaude motibatuta, ez dute ikasiko, ez musika 

Gazte taldea, inauterietan, txistulariz mozorrotuta, Unanuerekin. 

Herriko gaztetxoak Gazte Alaiak taldekoekin Euskal Jai Eguneko dianan. 

ERREPORTAJEA



ARTZAPE · 2022ko ekaina 15

ez beste ezer". Haurrekin enpatizatzea eta beraiekin 
bat egitea oso garrantzitsua dela nabarmendu du. 

Urteetan zehar, esperientziarekin eta mintegi 
nahiz formakuntza saio desberdinetan lortutako 
ezagutzarekin, lana fintzen joan dela aitortu du 
musikako maisuak: "Hasieran, musika irakasten hasi 
nintzenean, oinarrizko materialarekin hasi nintzen. 
Txanela proiektuko eta Imanol Urbietaren material 
dena erabiltzen nuen; hura ere nire maisua izan zen. 
Gero, ikastaro desberdinetan egiten genituen hainbat 
gauza ere nire irakaskuntzan tartekatzen nituen". Barre 
artean onartu du azken urteotan sentitu dela irakasteko 
prestatuen. Beti ikasten eta material berriak bilatzen ibili 
izan dela gaineratu du. 

Gauza berriak egiteko nahiaren adierazle da, baita 
ere, Unanuek eskolaren albo batean martxan jarritako 
baratza txikia. Etxeak egiteko, lehen zegoena kendu 
egin zuten: "Esperientzia aparta izan da. Umeak 
primeran moldatzen ziren beraien artean eta asko 
ikasi zuten. Hazi batetik landarea nola sortzen zen 

ikusten zuten. Beraiek erein, landu, jaso eta etxera 
eramaten zuten". Guraso batek baino gehiagok esan 
omen zion lehen jaten ez zituzten barazkiak jaten 
hasi zirela. 

Gustuko lanbidea
Giza zientzien arlotik egin zituen maisu izateko 
ikasketak Unanuek. Beranduago, Zegaman irakasle 
modura lanean zebilela, musikako irakasle izateko, 
ikastaro eta proba batzuk egin zituen. "Musikarekiko 
interesa betidanik izan dut, betidanik gustatu izan zait. 
Ni Zarautzen jaio nintzen, Imanol Urbietaren etxe 
ondoan eta txistua ere beti entzuten nuen. Ez dakit, 
baina, agian, gauza horiek guztiek eragina izango 
zuten". Txistua ikasten, berriz, Oinarrizko Hezkuntza 
Orokorrean zegoenean hasi zen.  

Musika irakasteko gaikuntza lortu ostean, Getariara 
etorri zen. "Aurretik ere sei urtez egon nintzen, 
Oinarrizko Hezkuntza Orokorrean, tutore bezala. 
Euskara, Natur Zientziak, Soinketa... ematen nituen, 
baina musikarik ez". Getarian egindako lehenengo 
urte horien ondoren, eta berriro bertara itzuli bitartean, 
Gipuzkoako hainbat ikastetxetan ibili zen, besteak 
beste, "Aizarnan, herri txikia izanik, bost eta 13 urte 
bitarteko 14 umerekin osatutako talde bakarreko 
irakasle bakar modura; Usurbilen, lau urtekoen gelan, 
ipurdiak garbitzen; eta nire lehenbiziko lan urtean, 22 
urte nituela, Zarauzko fraileetan, Lanbide Heziketan, 
14 eta 18 urte arteko gazteei Euskara eta Euskal 
Antropologia ikasgaia ematen". 

Lehenenengo urte hura gogorra izan zela aipatu du 
Unanuek baina argi adierazi du irakaskuntza "oso 
gustuko lana" izan dela. "Ohetik jaiki, gosaldu, prestatu 
eta eskolara etortzen nintzen batere nagirik gabe, 
umeak ikusteko gogoz eta ilusioz, eta hori zoriona 
da". Lan ibilbide "eder eta ahaztezina" nabarmendu 
du eta gaineratu, umeekin ez ezik, lankideekin eta herri 
mailan ere oso ondo moldatu dela.

2021eko martxoan hartu zuen erretiroa Unanuek. 
"Jubilatu aurretik, pare bat hilabete lehenago, bertigo 
moduko bat sartu zitzaidan. Nire buruari galdetzen 
nion: obligaziorik gabe nola antolatu behar dut 
nire bizitza?". Berehala egoerari buelta eman eta 
egun, asteko agenda gustuko gauza ugarirekin du 
beteta: "Astean behin Zarauzko txistulari taldearekin 
elkartzen naiz, astean bitan pilates klaseetara joaten 
naiz, paseatzera joatea gustatzen zait eta tarteka, 
gimnasioan ere aritzen naiz. Neguan, eski zalea 
naizenez, eskiatzera joaten naiz eta bidaia desberdinak 
suertatzen direnean, horietara ere animatzen naiz. Ez 
daukat aspertzeko denborarik".

Omenaldia egin zioten Ixio 
Unanueri duela zenbait urte 

Euskal Jaian. 

Getariako hainbat belaunaldiren lehen lana izan da Malkorbeko  
kantinakoa; botilak jasotzen batzuk, zerbitzatzen besteak... Familiako 
negozioa izan da eta ondorengoek beraien bidea egin dutela ikusita, 

utzi egin dute "Herrero"tarrek. Udan bestela ibiliko dira orain. 

ERREPORTAJEA

HIRU BELAUNALDIREN  
OSTEKO AGURRA
46 urte inguruko ibilbidearen ostean, "Herrero"tarrek agur esango diote  
Malkorbeko kantinari. 2022ko uda berezia bezain arraroa izango da  
familiarentzat. Etapa horri amaiera emateko ordua iritsi dela erabaki dute, eta  
kantinan lanean aritu izandakoei nahiz bezeroei, herrikoei bertakoei zein  
bisitariei, eskerrak eman dizkiete.

Malkorbeko kantina

Malkorbe hondartzako hegoaldea etxe 
sentitzen dute Herrerotarrek. Izan ere, hiru 
belaunalditan zehar, udaro, bertan dagoen 

kantinan etxean baino ordu gehiago pasa dituzte 
familiako kideek, baita beste zenbait getariarrek ere. 
Duela 46 urte inguru, Miren Iribarrek, Miren Herrero 
ezizenaz ezagunagoa zenak, hartu zuen kantinaren 
gidaritza eta urteak aurrera joan ahala, haren seme-
alabek eta ondoren, bilobek hartu dute lekukoa. 

Joakin Urrestirekin batera, zazpi seme-alaba izan zituen 
Herrerok: Bakartxo, Koldobike, Nerea, Irantzu, Imanol, 
Jokin eta Joseba. Koldobikek azaldu duenez, "mutilak 
itsasora joan ziren eta gu, neskak, kantinan geratu 
ginen lanean". Ziur, noiz edo noiz ikusi izan dituzuela 
kantinakoak itzalkiekin Santa Luzia eta Azkoitia arrantza 
ontzietako marinelak agurtzen: "Guk itzalkiak gora eta 
behera mugitzen genituen eta beraiek bozina jotzen 
ziguten", azaldu du Koldobikek. Nereak gogoratzen 
du nola, hori ikusita, kantinan zeuden zenbait bezero 
emozionatu egiten ziren, "batzuk negarrez ere hasten 
ziren". 

Herrerori getariar batek egindako proposamenak piztu 
zion kantina hartzeko gogoa: "Esteban Silbetik izozki 
denda bat zeukan Artzapen eta kantinarena komentatu 
zion. Orduan gure ama arraina saltzen ibiltzen zen", 
dio Bakartxok. Herreroren gizona itsasoan ibiltzen zen 
eta hura etxera itzuli zenean komentatu omen zion 
bere asmoa. "Jendeak barre egingo ziela-eta aitari ez 
zitzaion ideia batere gustatu", dio Bakartxok, "amak, 
ordea, kantina hartzea erabaki zuen".

Hasieran eszeptikoena bera izan arren, azkenerako 
"gustu gehiena gure aitak hartu zion kantinari", aitortu 
du Bakartxok: "Egunero-egunero goizeko 07:00etan 
joaten zen eta gure amarentzat laguntzaile onena 
izan zen". 11:00ak bitartean egoten zen bertan eta, 
kafe makinarik ez zuten garai hartan, eltzeko kafea 
eta tortilak egiteaz arduratzen zen. Amari emandako 
laguntza tarteko, aita ez ezik, Maria Luisa Golindo 
eta izeko Arantxa aipatu ditu Koldobikek. Alabek 
nabarmendu dute inguruan jende ona zeukala amak, 
"bai familiakoak, bai lagunak". 

Herreroren aurretik, kantinan gizon zahar bat egoten 
zela kontatu du Bakartxok: "Ni gogoratzen naiz baina 
jendea ez. Galdetzen ibili naiz eta Getarian inor ez 
da akordatzen gizon hartaz". Gizon hura txabola 
zahar batean egoten omen zen olibak, patatak eta 
freskagarriak saltzen. Gero, hura jubilatu eta Herrerok 
hartu zuen kantina.

Oroitzapenen kaxa
Urte guztiotan zehar, kantinan gauza ugari aldatu 
dira; tartean, kanpoko itxura. Lehenengoa egurrezkoa 
zen, baina bidea zabaltzeko eta hondartzan dauden 
arkuak jartzeko lanak egin ondoren, neurrira egindako 
aluminiozko txabola jarri zuten. Bertan errazioak 
ematen hasi ziren. 

Errazioak ez ezik, hiru bat urtean, oilaskoak 
prestatu izan zituzten: egunero, 60 oilasko inguru, 
batzuk bertan jateko eta besteak eramateko. "Urte 
haiek oso onak izan ziren, arrakasta handia eduki 

Testua eta argazkiak
INTZA GURRUTXAGA

ERREPORTAJEA



2022ko ekaina · ARTZAPE18

genuen", aitortu du Koldobikek. Gero, oilaskoak 
ematen jarraitzeko kantina egokitzea eskatu zieten, 
ordea. "Gu sektore batean geunden eta oilaskoak 
ematen jarraitzeko beste batera pasa behar genuen, 
horretarako obra handi bat eginda". Hala, sektorez 
ez aldatzea erabaki zuten eta errazioetara itzuli ziren. 

Zenbait urtetan toldoak ere eduki zituzten. "Egun 
erdirako edo osorako hartu zitezkeen eta herriko 
mutil koxkorrak joaten ziren horiek erabiltzaileei 
kobratzera", dio Bakartxok. Dutxak ere jarri zituzten 
eta bertan, euren amona Patxika egoten omen zen 
kobratzen. "Urarekin bakarrik bost pezeta izaten ziren 
eta Geniolekin, xaboiarekin, hamar. Nor edo nor 
ordaindu gabe dutxatzen hasiz gero, ura mozten 
genion eta batzuk xaboiarekin erdizka geratzen 
ziren", dio Bakartxok. Barrezka aritu dira hondartzan 
sokamuturra egiten zen garaiak nostalgiaz oroituz: 
"Festetan, hondartzan mahai luze bat jarri eta han 
bazkaltzen zuten familiaren gertukoek. Bazkalostean, 
sokamuturra egiten zen eta behin, idiskoa bazkaltzen 
zeudenengana hurbildu eta jendea mahaira igotzen 
hasi zen, txakolin botilak... lurrera botaz".  

Garai bateko eta gaur egungo lan egiteko moduak 
oso bestelakoak direla ere azaldu dute. "Lehen, 
hondartzan gure kuadrillako lagunak egoten ziren eta 
laguntzera etortzeko esaten zitzaien", dio Koldobikek. 
"Ez zen propinarik ematen. Ogitarteko bat eta Coca 
Cola bat ematen zitzaien eta poz-pozik joaten 
ziren denak", gaineratu du Nereak. Gaur egungo 
gazteek zenbat kobratzen den galdetzen dutela diote, 
"normala da, gauzak aldatu egin dira eta", adierazi 
du Koldobikek. 

Gaztetxo haien lana, besteak beste, hustutako 
freskagarrien botilak kaxatan sartzea izaten zen; hala, 
banatzaileak botila haiek ez zizkieten kobratzen. 
Getariako ume gehienak bertan hazitakoak direla 
aitortu dute, "herri erdia". "Irailero, gure amak 
laguntzera etortzen ziren guztientzat autobus bat 
jartzen zuen eta Artxandako (Bilbo) jolas-parkera 
eramaten gintuen egunpasa", gogoratu du Koldobikek. 
Getariarrez beteta joaten omen zen autobusa. 

Hasieran, argindarrik ez zegoen kantinan eta beraz, 
edariak hozteko izotza erabiltzen zuten: "Katrapuna 
azpian almazena geneukan eta kotxearen partez, 
karroarekin ekarri eta eramaten genituen gauzak. 
Karroarekin moilara joaten ginen eta edariak eta 
izotza hartzen genituen", dio Koldobikek. 

Hondartzara etortzen den jendea ere aldatu egin dela 
diote; orain, gauza gehiagorekin etortzen dira eta 

"Udararik ez dugunez inoiz 
libre eduki, gauza asko 

lehen ezin izan ditugu egin 
eta aurten, aprobetxatu 

egingo dugu".
KOLDOBIKE URRESTI

adibide modura, lehengo urtean urdaiazpiko hanka 
batekin etorritako batzuk aipatu ditu Koldobikek. 
Bezeroei dagokionez, egun bestelako jarrerarekin 
etortzen direla azaldu du Bakartxok: "Lehen jendeak 
lasaiago hartzen zituen gauzak. Orain, presa 
gehiagorekin etortzen dira eta presio gehiago dago". 
Hala ere, betiko bezeroa oso ona dela azpimarratu 
dute.

Erabaki "zaila"
Azken urteetan, uzteko ideia buruan izan dute, 
"baina aguantatu egiten genuen, seme-alabek udan 
lan pixka bat edukitzeagatik", dio Koldobikek. "Uste 
genuen jarraipena bazeukala, baina konturatu gara 
seme-alabek beraien lanak, ikasketak eta gauzak 

dituztela", adireazi du Bakartxok. Hala, erabaki zaila 
izan arren, uztea erabaki dute:"Ezin da beti kantinari 
begira egon. Gu egon gara baina gazteak ez".

Aurtengo udara arraroa izango da Herrerotarrentzat. 
Hala ere, beste modu batera izanik ere, Malkorbe 
hondartzaz disfrutatzen jarraituko dutela argi dute: 
"Egunero joango gara, igeri pixka bat egin eta...", 
dio Bakartxok. "Udararik ez dugunez inoiz libre 
eduki, gauza asko lehen ezin izan ditugu egin eta 
aurten, aprobetxatu egingo dugu", aurreratu du 
Koldobikek. Jakin badakigu Malkorbe hondartzako 
zein aldetan topatuko ditugun. Izan ere, Bakartxok 
esan modura, hondartzaren beste aldean arrotz 
sentitzen dira.

Kantinaren inguruan ibilitako guztiei eskerrak eman 
dizkiete behin eta berriz, eta herriko gazteek eta 
umeek bertan egindako lana nabarmendu dute: 
"Denon artean atera dugu aurrera kantina". Era 
berean, bezeroekin eta getariarrekin oso gustura ibili 
izan direla aitortu dute. 

Kantina Kostaldearen eta Itsasoaren Espainiako 
Zuzendaritza Nagusiaren jabetzakoa da eta beraz, 
esleipen publiko baten bidez hartu beharko du 
hurrengoak. Esleipen prozesuan jendeak izena eman 
duela badakite, baina nork eta zein baldintzatan 
hartuko duen ez.

Herrerotarrak, 
zazpi senideak. 
Emakumeak 
arduratu dira  
azken urteetan 
Malkorbeko 
kantinaz. 

ERREPORTAJEA

REGGAEA MUNDU 
HOBE BATEN ALDE, 
SISTEMAREN  
KONTRA 
Ekainaren 24ko asteburuan, Reggaetaria  
reggae jaialdiaren bigarren edizioa egingo da 
Getarian. Aurtengoan, gainera, kontzertuez  
harago, kultur modalitate desberdinetako  
ekitaldiekin osatuko dute festibala. Kike  
Sayalerorekin, antolatzaileetako batekin, izan 
gara eta jaialdiaren nondik norakoak eta  
helburuak azaldu dizkigu.

Solasten hasi orduko, Kike Sayalerok argi adierazi 
du reggaea ez dela musika estilo bat soilik. 
Horretaz harago, "bizimodu edo bizi estilo" bat 

dela azaldu du, mundu hobea lortzeko helburuarekin, 
jendeari gauza onak erakustea, herritarrak batzea 
eta elkar laguntzea xede duena. Sayalerok horrelaxe 
ulertzen du bai reggaea bai ekainerako antolatzen 
ari diren jaialdia: "Herriari gure kultura erakutsi nahi 
diogu, ze horrelako kontzertuak ez dira egiten". 

Reggaea etorkizuna dela azpimarratu du: "Sistemaren 
kontra indarra egiteko, denon eskubideen alde 
borrokatzeko eta umeak hezitzeko, reggaea eta 
musika dira gure armak". Sayalerok argi du: "Reggaea 
eta umeak, eta umeak reggaearekin, hori da gure 
aukera". Entzuten eta kontsumitzen duguna elementu 
giltzarriak dira zarauztarrarentzat, eta zentzu horretan, 
reggaeak gizarteari mezu garrantzitsuak helarazten 
dizkiola aldarrikatu du. Era berean, kritikarako tartea 
ere hartu du: "Errespetu osoz, baina gaur egun entzuten 
den musika hutsa da, mezurik gabea".  

Zarauztarra izanik ere, Getarian egin du lan zenbait 
urtez eta herritar askorentzat aurpegi ezaguna da 
Sayalerorena. 15 urte zituenetik musikaren jiran dabil 
murgilduta: "Kalean, rapeatzen, dantzatzen, abesten 
eta errimak egiten ibiltzen nintzen lagunekin. Gero, 
abestiak-eta grabatzen eta kontzertuak egiten hasi 
ginen". Lehenik, anaiarekin rapa egiten eta gero, 
reggae musika egiten duten Get of fire eta Bojaman 
DJekin, abeslari modura, bost urtez kontzertuak ematen 
aritu zen. Ondoren, talde propioa osatzea erabaki 

zuen: Grompy Style. Sei kidek osatzen dute taldea 
—bera abeslaria da— eta, besteak beste, reggae, 
hip hop, funk, disko eta musika beltza lantzen dute.

DJekin edo taldearekin egiten duena oso desberdina 
dela azaldu du: "DJekin reggae digitala egiten dugu. 
Biniloekin, gure produkzioak jartzen ditugu. Taldearekin 
jotzea bat-batekoagoa da eta indar gehiago dauka". 

Aitortu du maitasun berezia diola Getariari nahiz 
bertako jendeari; hortik jaialdia herrian egitearena. 
"Ekitaldi bat egin nahi genuen denak hemen batzeko 
eta beste herrietako jendea ere etorri eta elkar 
ezagutzeko", azaldu du zarauztarrak. Ekitaldi oro 
doakoa izango dela nabarmendu du: "Reggaearen 
filosofia mantendu egin behar da. Reggaeak izan 
beharko luke zerbait denona eta denontzat". 

Euren asmoa ez da dirua lortzea, baina uste du 
diruak arteari balioa ematen diola eta bere garrantzia 
baduela. "Artea ordaintzen ez bada balioa galtzen 
du eta nire ustez balio handia dauka", hausnartu du 
Sayalerok. 

TESTUA INTZA GURRUTXAGA

ERREPORTAJEA

Pandemia tarteko, lehengo urtean "murrizketak eduki 
genituen eta nahi genuen askatasunik gabe ibili ginen. 
Hala ere, artista asko etorri ziren, edukiera bete egin 
zen, jendeak ondo pasa zuen eta oso balorazio 
ona egin genuen". Bigarren edizioari begira, zerbait 
handiagoa egin nahi izan dute: "Lehengo urtean, ahal 
zen bezala, kontzertuak bakarrik egin genituen eta 
ekitaldi kultural bezala, pixka bat pobrea geratu zen. 
Aurten, ordea, nazioarteko artista bat izango dugu 
kontzertuan, Sara Lugo; umeei zuzenduta, Markos 
De la Fuenteren eskutik, collage tailer bat antolatu 
dugu; eta emakumeen bizitza reggaean islatzen duen 
pelikula dokumental bat ere proiektatuko dugu". 

Jaialdiaren egitaraua
Ekainaren 24an, ostiralean, 19:00-20:00ak aldera, 
The bass of women pelikula dokumentala ikusteko 
aukera izango da Iturzaeta aretoan. "Emakumeen 
bizitza reggaean nolakoa izan den kontatzen du. 
Nola, Jamaikan martxan jarri zen mugimenduan, 
hasieran, emakumeei ez zieten agertokira abestera 
igotzen uzten. Gero, mugimendua hona zabaldu 
zenean ere, emakume gutxi ikusten ziren". Gaur 

egun, egoera aldatu egin dela eta reggaean ere 
emakume asko daudela azaldu du Sayalerok. 
Joana Fornos katalanak zuzendutako ekoizpena da 
eta antolatzailearen hitzetan, "emakumeen lekua 
aldarrikatzen du eta hori oso garrantzitsua da. 
Emakumeen ahotsaren eta esentziaren falta erakusten 
du pelikulak". Emanaldiaren ostean, bertaratutakoen 
artean, solasaldia egingo da.

Ekainaren 26an, igandean, 10:30 aldera, umeentzat, 
MarKos de La Fuente Getariako bizilagunarekin 
collage saioa antolatu dute. "Motibazio modura, 
collage hoberena datorren urteko jaialdiaren kartela 
izango da. De la Fuentek erabakiko du zein den lan 
irabazlea", dio Sayalerok. Interesatuek aurrez eman 
beharko dute izena —oraindik zehazteke dute noiz eta 
nola egingo den—. Arratsaldean, berriz, kontzertuak 
izango dira, 16:30etik 23:30 aldera, lehengo urtean 
bezala, Bista Onan. Aurten, gainera, barra bat jarriko 
dute bertan eta edariak erosi ahal izango dira. 

Emanaldietara, alde batetik, Bartzekolako bi DJ 
etorriko dira: Rudith eta Ray. Reggaean denbora asko 
daramatela azaldu du Sayalerok. "Rudith oso klasikoa 
eta reggaezalea da eta Rayk beste musika estilo 
batzuk jartzen ditu; rockabilly, swing, funk". Bestalde, 
Ghetto Gunshot Records ikuskizunaren baitan, musikari 
eta artista ugari igoko dira oholtza gainera, hala nola, 
Get of fire, Bojaman, Kini DK abeslari kolonbiarra eta 
zenbait artista lokal: "DJ bat egongo da eta abeslari 
bakoitzak bere abestiak kantatuko ditu. Inprobisazioak 
ere egongo dira eta show desberdin bat izango da", 
azaldu du zarauztarrak. Zehazki, ikuskizun horretan 
zein artistek parte hartuko duten oraindik ez dakite, 
baina edonorentzat ateak zabalik dituztela gogoratu 
du. 

Horiez gain, iaz bezala, Revolutionary Brothers 
taldeak parte hartuko du Reggaetarian, "Gipuzkoako 
eta Euskadiko reggae eszenan garrantzitsuak dira. 
Beraiekin batera ariko da Eira, Donostiako artista bat, 
emakumea, oso ona". Sara Lugo artista paristarra eta 
Sayalero kide den Grompy Sytle Band dira karteleko 
besbe bi izenak.

Egungo gizartearen aldarriekin bat eginda, 
"emakumeen indarra ere ekarri nahi izan dugu", 
adierazi du Sayalerok. Etorkizunean, emakumeak ere 
hemen daudela esateko beharrik ez egotea desio du, 
"normala izatea emakumeak nahiz gizonak egotea, 
eta errespetu eta baldintza berdinekin". Amaitzeko, 
Reggaetaria jaialdia urteroko hitzordua izatea 
gustatuko litzaiokeela azaldu du Sayalerok.

ERREPORTAJEA

Ikasturtea amaitzear dagoen honetan, 6A taldeko 
ikasleok kirolaren astea egin dugu eta bertan bi 
ekintza nagusi egin ditugu: eskalada eta arrauna. 

Eskaladako saioak kiroldegi barruko boulderrean egin 
ditugu bi egunez. Arrauna, berriz, Getariako portuan 
egin dugu hiru egunetan.

Astelehena, maiatzak 16, eskaladako lehenengo saioa 
egin genuen. Hasiera batean, beroketak egin genituen, 
lesioak ekiditeko asmoarekin. Gero, koordinazioa 
lantzeko ariketa ezberdinak egin genituen: bi esku 
presa berdin batean jarri eta ondoren biak batera beste 
presa ezberdin batzuetara pasatu. Amaitzeko, zapi-
zapi jokoan aritu ginen.

Asteartean, berriz, berotzeko, kolore batzuetako 
presak helduz pareta gurutzatu genuen, koloreak 
errazenetik zailenera aldatzen joan ginen. Azken 
jarduera bezala, duelu bat egin genuen. Horretarako, 
hiru talde ezberdin osatu genituen eta bost proba 
egin genituen: eskegita ahalik eta denbora gehien 
egotea, inklinazio ezberdineko hiru pareta ahalik eta 
bizkorren zeharkatzea eta pareta bakoitza igo eta 
teilatua ukitzea.

Asteazkenean, arraunari ekin genion, Getariako Arraun 
Elkartean elkartuz. Bertan, arraunaren inguruko azalpen 
batzuk eman zizkiguten eta ondoren, Batela eta Ala 
hartuta uretara abiatu ginen. Gure begiraleak Eneida 
eta Javier aita-alabak izan ziren. Lehenengo egun 
honetan, Batelan esperientzia gehien zuten ikasleak 
joan ziren, Alan berriz, esperientzia gutxiago zutenak.

Ostegunean, arraun elkartera heldu bezain pronto, 
txalekoak jantzi eta uretara abiatu ginen. Oraingoan, 
ikasle gehiagok izan genuen Batelan aritzeko aukera, 
horien hitzetan, desberdintasun asko dago ontzi 
horretan, oreka mantentzea askoz zailagoa baita.

Kirolaren astea

Azkenik, ostiralean, maiatzaren 20an, beti bezala, 
autobus geltokian elkartu eta Malkorbera joan ginen 
6. mailako bi gelak batera. Bertan, gela bakoitza 
bi taldetan banatu genuen eta horietariko bakoitzak 
lasterketako ibilbidea ahalik eta bizkorren egin behar 
izan genuen. Lasterketa oso parekatuta egon zen baina 
azkenean 6B taldeko ikasleek irabazi ziguten. Behin 
lasterketa amaituta, hondartzan geratu ginen guztiok 
batera bainu bat hartzen eta, egunari amaiera emateko 
,izugarrizko merienda egin genuen.

Aste paregabea!!!
Aupa 6. maila!!!

Kiroldegiko boulderrean eskalada praktikatzen. 

Malkorbe aurrean arraunean. 

HARRITARTEN TXUTXUPEKA

Orain ar te 
a i p a t u 
izan dugun 

bezalaxe, (i tsas) 
korapiloen bueltan 
gabi l tza aur ten 
Getariako Udal 
L i b u r u t e g i a n . 
K o r a p i l o a 
k o m u n i t a t e 
loturaren metafora 
gisara baliatuta, 
liburutegian ardatz 
ditugun gai batzuk 
k o m u n i t a t e a n , 
elkarrekin lantzeko 
erronka hartu dugu 
aurten: itsas gaiak, 
bidaiak, abenturak, 
kultur ezberdintasun 
e ta an iz tasuna 
e ta migraz ioa. 
Honela, ahal dela, 
hilabetero ekintza 
edo korapilo bat gauzatzea dugu 
asmo, gaiok zuekin guztiekin landu 
ahal izateko.

Lehendabiziko korapiloa eta 
ikastur teko asmoei hasiera 
eman ziena, martxo erdialdean 
izan genuen Igeri edo ito itsas 
eleberriarekin egindako tailerra izan 
zen. Bigarrena, berriz, apirilean: 
kultura ezberdinak eta aniztasuna 
lantzeko asmo horren barruan, 
munduko herri ipuinen kontaldiekin 
hasi ginen. Beste herrialdeetakoak 
diren getariarrek, herriko kultur 
ezberdin eta anitzen isla diren 
aldetik, beraien herrietako ipuinak 

liburutegira ekarri eta denokin 
partekatzea da ideia. Getariako 
Sarah McCallum izan zen etortzen 
lehena eta bere herriko (Indiana, 
Estatu Batuak) Shel Silverstein 
egilearen The giving tree ipuina 
kontatu zigun guztioi elebitan: 
ingelesez eta euskaraz. Ipuinaren 
kontaldiaren ostean, ipuinarekin 
harremandutako sorkuntzaren bat 
egiteko (marrazkia, hausnarketa, 
olerkia...) proposamena bota 
genien gerturatutakoei eta horretan 
ibili ginen. Ekimen eta arratsalde 
benetan atsegina izan zen 
apirilekoa; benetan, eskerrik asko 
Sarah eta gerturatu zineten guztioi. 

Maiatza bukaeran 
e t a  h i l a be t ea 
ondo bukatzeko, 
laugarren korapiloa 
i z a n g o  d u g u 
l iburutegian eta 
tankera horretako 
beste saio bat 
i z a n g o  d a : 
Kubako ipuinen 
t xanda izango 
da Getariako Yon 
Iriar te eta Yara 
Nuñezen eskutik. 
Ez galdu, zuen 
zain izango gara, 
31ean, asteartea, 
a r r a t s a l d e k o 
18.00etan.

B i g a r r e n 
eta  laugarren 
korapiloen artean, 
bes te  h i t zo rdu 

benetan interesgarri bat izan 
dugu maiatza erdialdean. Kasu 
honetan, itsas gaiak lantzeko 
asmoarekin, herriko itsas ondarea 
ezagutzeko aukera izan genuen 
Getariako saregileen eskutik. 
Beraien ofizioari buruzko hainbat 
azalpen eman ondoren, lan tresnak 
eta hautsita dauden sareak josteko 
dituzten teknika ezberdinak erakutsi 
zizkiguten. Sektorearen oinordetza 
eskasiari buruzko hausnarketa 
ere ekarri ziguten. Giro benetan 
atsegin eta jatorra izan genuen 
hemen, beste behin. Saregileei eta 
gerturatu zinetenoi, guztioi, berriz 
ere, eskerrik asko.

Apirileko eta maiatzeko korapiloak

urpekHARIAK

Errusiaren inbasioaren ondorioz, Ukrainako 
herritarren exodoa azkarrena izan da Bigarren 
Mundu Gerraz geroztik. Ez da Europako lehen 

errefuxiatu-krisia izan, baina desberdina izaten 
ari da, batez ere, europar agintariek beste modu 
batean jokatzea erabaki dutelako. Ikus ditzagun, 
gutxienez, lau desberdintasun:

Hurbiltasun geografikoa. Ez dugu berdin jokatzen 
urrutiko eta hurbileko gatazken aurrean, eta 
normala da hori, batez ere, kasu honetan, Europan 
bertan gertatzen ari delako eta nolabaiteko 
hurbiltasun soziala eta kulturala dagoelako. "Ez dira 
errefuxiatuak. Jende hori europarra da", esan zuen, 
esaterako, Kiril Petkov Bulgariako lehen ministroak. 
Oraingoan, "ongi etorritako" errefuxiatuak dira, 
bereziki europarrak, "kristauak", "zibilizatuak" eta 
"klase ertainekoak" direlako.

Migrazio ekonomikoaren aurrekaria. Ukrainarrak 
etorkin ekonomikoak izan dira —eta dira— Europar 
Batasunean errefuxiatuak izan aurretik. 2014tik 
2019ra, Europar Batasuneko herrialdeek 3,5 
milioi egoitza-baimen eman zizkieten Ukrainako 
herritarrei. Gehienak aldi baterakoak izan ziren 
eta kalifikazio apaleko lanetarako eman zizkieten; 
beste modu batean esanda, tokiko herritarrek egin 
nahi ohi ez dituzten lanak egiten zituzten langileak 
ziren. Ez da harritzekoa, beraz, Ukrainako 
errefuxiatu askok senideak, lagunak eta ezagunak 
izatea mugaren beste aldean, zain.

Migrazio-politikak. Gainerako errefuxiatuek ez 
bezala, ukrainarrek ez dute bizitza arriskuan 
jarri beharrik harrera-herrialdeetara iristeko (bai, 
ordea, euren lurraldean), hori baita nazioarteko 
babesa lortzeko beharrezko baldintza. Gainera, 
2017az geroztik, Ukrainako herritarrak askatasun 

Ukrainarrak  
eta gainerako immigranteak

osoz mugi daitezke Europar Batasunean bisaren 
beharrik gabe.

Asiloaren geopolitizazioa. Egoera honetan, 
badirudi kontua ez dela asilo-eskubidea bermatzea 
soilik, baizik eta munduari erakustea Mendebaldea, 
eta zehazki Europar Batasuna, askatasunen eta 
eskubideen bermatzaile dela, beste behin ere, 
betiere erregimen (errusiar) autokrataren aurrean.

Baina hor sartzen dira kontraesanean, hain zuzen, 
desberdintasun horiek guztiak. Izan ere, Europak 
legitimitate hori irabaziko luke salbuespenik gabe 
errefuxiatu guztiak hartzearen alde balego, eta 
denok badakigu hori ez dela horrela. Ukrainako 
iheslariekin Europak izan duen jokaera ezohikoak, 
hau da, jatorriaren araberako tratu-bereizkeriak 
kalte handia egin du. Barrura begira, Europako 
herritarroi gogorarazten digulako ez dugula beti 
berdin jokatzen. Kanpora begira, askotan gauza 
bat esan eta beste bat egiten duen Europa garela 
erakutsi duelako, Afrikako zenbait liderrek gogora 
ekarri duten bezala.

Gainera, EBko herrialdeek harreraren aldeko 
politika egokiekin erantzun dute; horrela izan behar 
luke beti, gerretatik eta gatazketatik ihes egiten 
duten guztiak pasatzen eta hartzen utziz. Baina ez 
da hori gertatu ohi dena, eta are gutxiago muga 
egiten duten herrialdeetan, "inor sartzen ez uzteko" 
defendatzaile sutsuak izan baitira orain arte, 
esaterako, Viktor Orban hungariar lehen ministroak 
duela bi hilabete esan zuen bezala.

Beste krisi batzuekin alderatuta, desberdina da krisi 
hau, baina funtsezko gaietan, hau da, asilorako 
eta oinarrizko eskubideetarako sarbidean, ez luke 
izan beharko. 

Glopea [glópia]  
(morus bassanus)

Ezagutu-ezagutu eta identifikatu agian ez, baina 
nork ez du entzun Getarian hitz hori? Jode, hori dek 
tragatzia; glopia ematen duk/dun! edo Glopiarena 

egin dik/din: gluk! Izan ere, hegazti horrek bere 
harrapakinak (arrain txikiak, normalean: berdela, 

sardina, antxoa, lantzoia, txibia…) oso-osorik 
irensten ditu. Jateko modu horren antzekotasunetik 
sortzen da parekotasun hori Getariako jendearen 
hizkeran. Gure kostaldeko itsas hegaztirik eder eta 

handienetakoa da.
Gaztelaniaz alcatraz izenez ezagutzen da 

gehienbat. Euskaraz, izen bat baino gehiago ematen 
zaizkio. Ezagunena zanga da, eta horixe baino ez 
da ageri Euskaltzaindiaren Hiztegian, baina beste 

hauek ere erabiltzen dira (eta ageri dira beste hiztegi 
batzuetan): broju, broku, glope, kofre, kopla…

Getarian, Zumaian eta Zarautzen glopea [glópia] 
esaten zaio. Itxura guztien erabera, glope eta 

antzeko izen horiek (broju, broku, kofre, kopla...) 
erdarazko cofre hitzaren mailegutik sorturikoak 

dira, halaxe deitzen baitzitzaion Asturies-Cantabria 
inguruan hegazti horri. Bilakaera fonetiko hau gertatu 

bide da: cofre > kopre > kople > gople > glope.

Getarian eta inguruetan esaten diren hitzen txokoa da hau. 
Animatu eta bidali info@artzape.eusera  

ezagutzen dituzun hitzak.

Hegazti eder honi buruz gehiago jakin nahi duenak, 
jo beza, besteak beste, webgune hauetara:

•	 https://eibar.org/blogak/sarasua/182
•	 https://txoriak.eus/txoriak/zanga

•	 https://blogdeaves.com/sulidae/alcatraz-
comun/

Oharra: Hilario Larrañagak egin digu hitz honetaz 
hitz egiteko proposamena. Eskerrik asko, berari.

Kiroldegiko zozketa 
Hilabete honetan, Sahatsaga kiroldegiaren eskutik, 
aerobik ikastarorako hilabeteko bonua zozkatu 
dugu Artzapeko bazkideen artean.

Ekaineko irabazlea:

Bego Agirre Lazkano
Deitu Sahatsaga kiroldegira: 943 140 432

ANDRES ALBERDI

GETARIAKO HITZA

2 Osteguna
72 ordu liburuaren 
aurkezpena
Ordua: 19:00 
Lekua: udal batzar aretoa
Kepa Iribar kazetari getariarraren 
lehen liburua da. 2022ko 
irailaren 6a, Elkanoren 
Lehorreratzea, du abiapuntu. 
Heriotza mehatxu bat ardatz 
duen suspentse liburua ondu du 
Iribarrek.

4 Larunbata 
Iturritxiki liburuaren 
aurkezpena
Ordua: 11:00 
Lekua: Bista Ona 
Antolatzailea: Aranzadi Zientzia 
Elkartea
Ana Benito ikerlariak Getariako 
badiako itsaspeko arkeologiaren 
inguruan idatzitako liburua da 
'Iturritxiki'. Musika egongo da 
aurkezpena girotzeko. 

X. Floren Memoriala Futbito 
Txapelketako finalak 
Ordua: 16:00 
Lekua: frontoia 
Kopako eta ligako 3. eta 4. 
postuak erabakitzeko partidak 
jakatuko dira lehenbizi.   

5 Igandea 
Zahartzaroari omenaldia
•	 09:30ean, Getariako Musika 

Bandaren diana, herriko 
kaleetan.

•	 11:00etan, Meza Nagusia.
•	 12:30ean, abesbatzaren eta 

bandaren kontzertua. 
•	 13:45ean, bazkaritara 

joateko autobusa. 
•	 Bazkalostean, DJ Aros. 
•	 20:00etan, herrira itzultzeko 

autobusa. 

Aurten Felisa Ganboa Gorostiza, 
Isabel Berasaluce Ucin eta Jose 
Azkue Iribar omenduko dituzte. 

Gipuzkoako Kenpo 
txapelketa
Ordua: 09:30 
Lekua: kiroldegia
Antolatzailea: Gipuzkoako Karate 
Federazioa
Itsaso Legorburu eta Judith 
Lazkano getariarrak lehiakideen 
artean izango dira. 

6-8 Al.-Az. 
Pepita Enbil Musika Eskolako 
izen ematea kide berrientzat 
Ordua: 17:00-19:00 
Lekua: musika eskola, 943 
140 337 telefono zenbakia, eta 
idazkaritza@getariakomusikaeskola.
eus eta zuzendaritza@
getariakomusikaeskola.eus.

10 Ostirala 
Kontzertuak: Rodeo, 
Bleassure eta Etxekalte 
Ordua: 23:00 
Lekua: gaztetxea
Antolatzailea: Getaiko Gazte 
Asanblada

11 Larunbata 
Nerea eta Andoni pala 
memoriala 
Ordua: 09:30 
Lekua: frontoia
Antolatzailea: Nerea eta Andoniren 
lagunak 
16 bikotek hartuko dute parte, 
gehienez. Eguerdi alderako 
amaitzea aurreikusten dute. 

16 Osteguna 
Pepita Enbil Musika Eskolako 
ikasturte amaierako 
emanaldia 

Lekua: Iturzaeta Herri Eskola 
Antolatzailea: Pepita Enbil Musika 
Eskola

17 Ostirala 
Iturzaeta Herri Eskolako 
ikasturte amaierako festa 

18 Larunbata 
Eresmin abesbatzaren 
kontzertua 
Ordua: 20:15 
Lekua: Salbatore Deuna eliza 
Zaporeak elkartearen aldeko 
kontzertu solidarioa.

19 Igandea 
Bigarren eskuko liburu eta 
disko azoka 
Ordua: 10:00-14:00 eta 16:00-
20:00 
Lekua: Berdura plaza 
Antolatzailea: Kaleko Elkartasun 
eta Kultur elkartea

Haurren eskuz binakako 43. 
pilota txapelketako finalak 
Ordua: 11:30 
Lekua: frontoia 

22 Asteazkena 
Odol ematea 
Ordua: 16:00-20:00 
Lekua: Ulpiano etxea 
Antolatzailea: Gipuzkoako Odol 
Emaileak eta Gure Txeru 
Txanda hartzeko 943 007 885 
telefono zenbakira deitu behar da, 
goizez. 

San Juan 
Jaiak 
 
23 Osteguna
•	 17:00etan, txokolatada.
•	 Ondoren, umeentzako 

jolasak Urritza taldekoekin.
•	 19:00etan, hirugihar 

pintxoak salgai.
•	 21:30ean, danborrada 

Getariako Musika 
Bandarekin.

•	 Ondoren, San Juan sua.
•	 Gero, DJa.

24 Ostirala
•	 12:00etan, txistorra 

ogitartekoak banatuko dira 
tabernan, musikaz girotuta.

•	 17:00etan, clown 
ikuskizuna umeentzat.

•	 19:30ean, bertso saioa.
•	 20:30ean, afari 

herrikoia. Menua: 
sardinak, gazta eta 
irasagarra.

•	 Ondoren, erromeria Izer eta 
Alabierrekin.

24 Igandea
•	 11:00etan, meza auzoko 

hildakoen alde.  

Reggaetaria
 
24 Ostirala
The bass of women 
dokumentalaren emanaldia 
Lekua: Iturzaeta Herri Eskolako 
aretoa

26 Igandea
•	 10:30ean, umeentzako 

collage tailerra Markos de la 
Fuenteren eskutik. 

•	 16:30etik 23:30era, 
Kontzertuak Bista Onan: 
Rudith eta Ray DJak, 
Ghetto Gunshot Records, 
Revolutionary Brothers, Sara 
Lugo, eta Grompy Style 
Band.

2022ko EKAINA Agenda www.artzape.eus webgunean 
eguneratzen dugu. Adi egon!

Urte osoan jartzen dutenei %10eko deskontua egingo zaie.

PUBLIZITATE TARIFAK

Tamainak

4,3 x 4
9 x 4

13,6 x 4
9 x 8

13,6 x 8
orri erdia

ZenbaTekoa

12 euro
24 euro
36 euro
48 euro
72 euro
96 euro



Izen-abizenak:

Helbidea-Herria:

Telefonoa:

Helbide elektronikoa:

Kontu zenbakia:

Banketxea:

Txeruko postontzian // info@artzape.eus

Urtean 25€ - Getariatik kanpo bidaltzea 30€

egin bazkide

www.artzape.eus


